
Tenk ala kaput 
TXILLARDEGI / Hizkuntzalari eta idazlea 

Berrogei urtez. "No-Do"etan 
eta «Prensa del Movimiento» 
izeneko hartan, boletinen eta 
españoltasunaren ardatz, 
«Fiesta Nacional» delakoa 
jasan behar izan genuen. Fa-
zismoaren eraginez, heriotza-
rainoko tortura basa eta lotsa-
garria besterik ez zena, denok 
men egin behar genuen «ohore nazionala» bi-
hurtuz. 

«Urtiak juan eta urtiak jin», espainiar fa-
zisten ospaketa ahalkegarria, Euskal Herriko 
begi-ninia bihurtzen ari zaigu. ETBko telebista-
saioetan, euskal hirietako programetan, taber-
netan: «¡Olé!», odola hondarrean eta pasodoble 
toreroak nagusi. Bapo, mutilak! 

Horra hor «normalizazioa»! Ordóñez, Rojo, 
Buesa, eta gainerakoak, loriatuta! España Cañí, 
bai: baina cocido madrileñoaz, txistuaz, eta se-
villanaz oratua. ¿Quién da más? 

Ez da oso argia izan behar. Zozo alaena ez 
izatea aski baita herri hau españolizatuta da-
goela ulertzeko. Errotik. Cuba eta Filipinas-ko 
gerlen garaian egon zen heinean eta moduan. 

Ez gara gehiengoa sentsazio azkar hau sendi-
tzen dugunok. Ongi dakigu herri honetan (He-
goaldeaz ari gara oraingoan) abertzaleok gu-
txiengoa garela. Nahiz gutxiengo hazkorra. 

Baina giroz arrotz (arrotza idatzi dut, bai) 
honi gaina hartzeko, zer egin? Euskaldunok, 
Eustakiok zehazki idatzi zuenez, arrotz bizi 
baikara geure herrian. Zer egin? 

Zentzua mintzo bazaigu barne: zolatik, hau 
bide litzateke bidea: Auto-Determinazioa hel-
buru bakartzat hartuz, gainerako guztiaz 
«menia» luze bat eman, tregua bat, eta lanera! 

Eta Euskal Herria, abertzaleen arteko elka-
rrizketa nekagaitzaren bidez, berreskuratzen 
hastea. 

Aberkide eta adiskideok: mintza gaitezen 
jator. 

Bestela hau baziak! 


